
Samantekt
Verkfræðistofan Verkís var sumarið 2020 fengin til að kanna ástand stíflumannvirkja Elliðaárvirkjunar.
Eingöngu var um sjónmat að ræða. Stíflumannvirki virkjunarinnar eru, eins og flestum er kunnugt, á
tveimur stöðum í borginni. Elliðavatnsstífla er staðsett í vesturenda Elliðavatns og Árbæjarstífla er við
Höfðabakkabrú sem liggur á milli Breiðholts- og Árbæjarhverfis. Stíflumannvirki Árbæjarstíflu skiptast
í inntak, botnrásarmannvirki og stífluyfirfall. Jarðvegsstíflur eru svo við sitthvorn enda stíflunnar.
Elliðavatnsstífla skiptist í syðri jarðvegsstíflu, lokuvirki, yfirfall og nyrðri jarðvegsstíflu.
Í tímans rás hefur ýmislegt verið gert fyrir Árbæjarstíflu, bæði er varðar viðhald og endurbætur. Þegar
stífla var reist árið 1920 náði hún eingöngu yfir nyrðri kvíslina. Árið 1929 var öll stíflan hækkuð og lengd
þannig hún náði yfir báðar kvíslarnar. Fjörutíu árum síðar, 1969, er stíflunni breytt í stífluyfirfalls-
mannvirki líkt og við þekkjum í dag en yfirföllunum er haldið óbreyttum, þ.e. eitt steypt yfirfall og eitt
lokuyfirfall. Árið 1986 var steypta yfirfallið hækkað til samræmis við aðra hluta yfirfallsins, lokuyfirfalli
breytt í stífluyfirfall og botnrásum bætt við. Árin 1994-1995 var hluti yfirfallsins endursteyptur.
Elliðavatnsstífla var endurbyggð árið 1976 vestan við gömlu stífluna sem nú liggur að hluta til undir
vatni og er sýnileg á loftmyndum. Ekki liggja fyrir upplýsingar um viðhaldsframkvæmdir við steyptu
mannvirkin og má segja að mannvirkin beri þess merki.
Ástandsskoðun var gerð síðsumars á báðum stíflum:
Árbæjarstífla er, má segja, í þokkalegu ástandi, en þó er kominn tími á ýmsar viðhaldframkvæmdir.
Helst er að nefna endursteypu á þeim yfirfallsflötum sem ekki voru endursteyptir 1994-1995, það er
nyrsta yfirfallshólfið sem staðsett er næst botnrásarmannvirkinu. Þar eru umtalsverðar frostskemmdir
og komið töluvert rof í steypuyfirborðið. Einnig er yfirfallstáin víða mjög illa farin af frostskemmdum
sem lagt er til að verði lagfært. Gamlar viðgerðir á stóru stólpunum sem skilja að yfirfallsbilin
norðarlega á stíflunni eru einnig illa farnar. Töluverðar raka- og lekaskemmdir eru inni í tækjarými
botnrása sem þyrfti að laga, en þar virðist t.a.m. leka auðveldlega um steypuskil í loftaplötu og
veggjum. Víða á inntaki og botnrás er steypa þakin mosa og þá eru frostskemmdir í gömlum
múrviðgerðum sem vert er að laga.
Við Elliðavatnsstíflu er steypa í lokuvirki, botnrás og fiskistiga mjög illa farin og mjög líklega ónýt á
löngum köflum, en mikið er um frostskemmdir og útfellingar á veggjum þessara mannvirkja. Fjarlægja
þarf töluvert af gömlu steypunni og endursteypa. Lokuhúsið ofan botnrása er einnig illa farið og
þarfnast viðhalds þó ekki hafa verið sýnilegur leki innanhúss. Misdjúp skörð hafa myndast í yfirfallið og
þá er yfirborð nokkuð veðrað og stakir steinar farnir að losna. Lagt er til að skörðin verði endursteypt
en ekkert gert að sinni á öðrum steypuflötum yfirfalls. Endaveggur yfirfalls, sem skilur að yfirfall og
nyrðri jarðvegsstíflu, virðist slúta fram og eru vangaveltur um hvort möguleg hreyfing eða sig hafi
komið fram nálægt endaveggnum. Lagt er til að þetta verði mælt nákvæmlega upp og vaktað reglulega
um nokkurt skeið og kannað hvort sé um hreyfingu að ræða eða hvort þetta hafi mögulega verið steypt
svona í upphafi.
Lagt er til að þau atriði sem ráðlagt er að bætt verði úr verði útfærð nánar og kostnaðarmetin. Í
framhaldi af því yrði gerð viðhaldsáætlun til næstu ára. Þessi atriði eru nokkuð afmörkuð og því er vel
hægt að skipta þeim niður í nokkra útboðspakka.
Umfang þessarar skýrslu var takmarkað við sjónmat á mannvirkjunum sjálfum en ekki á búnaði. Lagt
er því til að gerðar verði eftirfarandi athuganir og rannsóknir:

¶ Úttekt á rafrænum og vélrænum kerfum og búnaði stíflanna.
¶ Öryggis- og aðgangsúttekt á Elliðavatnsstíflu.
¶ Steypurannsóknir vegna fyrirhugaðra steypuviðgerða.
¶ Rannsóknir á mögulegum færslum á stoðvegg á milli jarðstíflu og yfirfalls Elliðavatnsstíflu.

1 Inngangur

1.1 Formáli
Verkís tók að sér að gera ástands- og áhættumat fyrir stíflumannvirki Elliðaárvirkjunar fyrir Orkuveitu
Reykjavíkur. Skoðun tók eingöngu til stíflanna sjálfra en ekki til loku- og rafbúnaðar. Vinnan var unnin
samkvæmt rammasamningi ON og Verkís (RAS-2018-0419). Þessi skýrsla fjallar um ástandsskoðun
stíflnanna en önnur minnisblöð og skýrslur taka á áhættumati. Niðurstaða þessarar skoðunar nýtist
sem innlegg í áhættumatið.
Nýverið tók Orkuveita Reykjavíkur ákvörðun um að hafa botnrásarlokur opnar allt árið. Umræður og
niðurstöður skýrslunnar gera þó ráð fyrir að mannvirkin verði rekin áfram í óbreyttri mynd.

1.2 Elliðaárvirkjun
Í skýrslu Harnar Hrafnsdóttir (2020, bls. 21) sem unnin var samhliða þessari skýrslu er saga
Elliðaárvirkjunar stuttlega reifuð en þar segir m.a.:
„Elliðaárvirkjun var gangsett 1921 og var fyrsta vatnsaflsvirkjun Reykvíkinga. Virkjunin hélt þeim merka
titli að vera stærsta virkjunin á Íslandi fyrstu 16 árin Upphaflega voru bara tveir hverflar sem framleiddu
rúmlega eitt MW. En aukið var við aflið á næstu 12 árum þar til það var komið í rúmlega 3 MW (Helgi
M. Sigurðsson, 2002, bls. 34-36). Virkjunin var starfrækt allt til 2014.
Tvær stíflur voru reistar sem hluti Elliðaárvirkjunar með sitt hvort hlutverkið. Þær eru:

¶ Árbæjarstífla, sem er hin eiginlega inntaksstífla virkjunarinnar og myndar Árbæjarlón, og
¶ Elliðavatnsstífla, sem notuð var til að auka við rýmd Elliðavatns og þannig auka miðlunargetu

fyrir virkjunina.
Rekstrarfyrirkomulag, þegar virkjunin var mjög mikilvæg fyrir orkuframleiðslu, var á þá leið að
Elliðavatn var notað sem hið eiginlega forðabúr vatns og lokubúnaði í Elliðavatnsstíflu stýrt með það í
huga að ná sem bestri nýtingu orku úr því vatni sem skilaði sér í Elliðavatn. Stýra þurfti rennslinu úr
Elliðavatni niður í Árbæjarlón þar sem vatnið fór inn í inntak virkjunarinnar og eftir þrýstivatnspípu til
stöðvarinnar neðar í dalnum. Árbæjarlón var því einungis hugsað til skammtímamiðlunar og til að
hækka vatnsstöðu til að ná sem mestri stöðuorku til orkuframleiðslu.
Í dag er engin rafmagnsframleiðsla í stöðinni og lokað fyrir þrýstivatnspípuna uppi við Árbæjarstíflu.
Engar stýringar eru í gangi á lokubúnaði í Elliðavatnsstíflu. Innrennsli til Elliðavatns skilar sér því stuttu
síðar, án stýringar, sem rennsli um fiskistigann og yfir yfirfallið. Áhrif stíflunnar á rennsli Elliðaána er
því eingöngu fólgið í aðeins meiri dempun flóðtoppa en hefði verið án stíflunnar vegna þess að
Elliðavatn er um helmingi stærra að flatarmáli en vötnin tvö sem áður voru á svæðinu og svörun við
rennslis¬breytingum því aðeins hægari en var
Um áratuga skeið var Árbæjarlón tæmt á vorin til að tryggja fiskgengd í gegnum stífluna en fyllt á
haustin með rennsli á yfirfalli yfir veturinn. Yfir sumartímann voru botnrásalokur stilltar þannig að lítið
lón myndaðist Árbæjarmegin. Haustið 2020 var lónið tæmt til frambúðar sökum þess að raforkuvinnslu
er lokið í Elliðaárstöð og árleg tæming ekki æskileg fyrir lífríki árinnar. Árnar renna nú óhindrað  í
gegnum botnrásir stíflunnar allt árið um kring (Belinda Eir Engilbertsdóttir, 2020).
Líkt og að framan kemur þá eru tvær stíflur við Elliðaárvirkjun; Árbæjarstífla og Elliðavatnsstífla.
Árbæjarstífla er að megninu til steypt þungastífla með þremur vökvastýrðum flóðgáttarlokum og
steyptum yfirföllum. Bæði norðan og sunnan megin eru jarðvegsstíflur sem tengjast nærliggjandi landi
og falla þær í dag vel að umhverfi sínu og illgreinanlegar frá upprunalegu landyfirborði. Elliðavatnsstífla
er jarðvegsstífla með steyptu yfirfalli sem var endurbyggð í kjölfar flóðanna sem urðu 1968. Fyrri stífla
var að mestu skilin eftir undir vatnsyfirborði. Ekki verður hér farið nánar yfir byggingarsögu þessara
mannvirkja enda eru henni gerð greinargóð skil í áðurnefndri skýrslu (Hörn Hrafnsdóttir, 2020) og fleiri
heimildum.

1.3 Staðsetning
Elliðaárvirkjun er staðsett í austurhluta Reykjavíkurborgar. Árbæjarstífla er við Höfðabakkabrú sem
liggur á milli Breiðholts- og Árbæjarhverfis. Elliðavatnsstífla er norðvestarlega í Elliðavatni, við
bæjarmörk Kópavogs og Reykjavíkur. Stíflan er þó í landi Reykjavíkur. Fjarlægð á milli Árbæjar- og
Elliðavatnsstíflu eru tæplega 3 km í beinni loftlínu.

Mynd 1.1 Loftmynd sem sýnir staðsetningu stíflanna tveggja (tekið af map.is)

1.4  Umfang og afmörkun
Megintilgangur þessarar úttektar var að ástandsmeta Árbæjarstíflu og Elliðavatnsstíflu. Ekki var um
heildarúttekt að ræða heldur var eingöngu framkvæmt sjónmat á mannvirkjum og mannvirkjahlutum
ofan vatnsborðs og gerð grein fyrir þeim í skýrslunni. Umfang verkefnisins náði ekki yfir með hvaða
hætti ætti að ráðast í úrbætur t.d. með verklýsingum og kostnaðaráætlun og þá er viðgerðar- og
breytingarsaga mannvirkjanna ekki sérstaklega rakin. Úttektin tók eingöngu til mannvirkjanna sjálfra
en ekki rafrænna og vélrænna kerfa og búnaðar eins og t.d. stýringa, inntaksrista, lokubúnaðar o.fl.
Jarðvegsstífluhluti Árbæjarstíflu var ekki skoðaður sérstaklega. Könnun á stöðugleika mannvirkjanna
var ekki hluti af verkefninu en ráðlagt er að slíkt könnun verði gerð sem hluti af áframhaldandi vinnu.

2 Árbæjarstífla

2.1 Ástandsskoðun
Í ástandsskoðuninni var, eins og í orðinu segir, ástand mannvirkisins skoðað, teknar ljósmyndir og
athugasemdir skráðar. Í skoðuninni var notast við málband, hamar og svokallaðan Schmidt hamar en
hann er notaður til að meta hörku steypuyfirborðsins. Skoðunarmenn voru Stefán Bjarnason og Úlfar
Aðalsteinsson. Fyrri ástandsskoðun fór fram föstudaginn 26. júní í ágætisveðri en rignt hafði í nokkra
daga á undan. Ekki reyndist unnt að skoða vörsluhús inntaks, lokurými botnrása vegna sumarfría
starfsmanna OR og var það gert síðar. Botnrásarlokan sem staðsett er á yfirfalli var opin og þá var ein
botnrásarlokan að litlu leyti opin. Töluvert var um fisk sem synti þar í straumnum, eins og sést á
forsíðumynd skýrslunnar, en varð eins og gefur að skilja lítið ágengt. Ekki reyndist mögulegt að skoða
stífluna vatnsmegin þar sem vatn rann á hliðaryfirfall og svo um botnrás yfirfallsins. Síðari skoðun fór
fram 18. ágúst. Ingi Þór Hafsteinsson, starfsmaður ON, hleypti skoðunarmönnum inn í lokuð og læst
rými; þ.e. vörsluhús og lokurými botnrása. Inntaksþróin sjálf var ekki opnuð þar sem tiltæk tól og tæki
voru ekki á staðnum.

2.2 Uppskipting mannvirkis
Til að auðvelda yfirsýn úttektarinnar var ákveðið að skipta mannvirkinu upp í þrjá hluta; inntak,
botnlokur og yfirfall, sjá Mynd 2.1. Yfirfallið skiptist svo í þrennt; Gamla lokuyfirfallið, stífluyfirfall og
gamla yfirfallið. Yfirfallinu er ennfremur skipt upp í nokkra hluta eins og sýnt er á myndinni.

Mynd 2.1 Yfirlitsmynd yfir Árbæjarstíflu, skipting mannvirkjahluta (með rauðdregnum línum).

Hverjum mannvirkjahluta verður stuttlega lýst, fjallað um ástand hans og settar fram ráðleggingar um
þær úrbætur sem talin er þörf á að ráðast í.

2.3 Inntak

2.3.1 Lýsing mannvirkis
Inntakið samanstendur af inntaksþró sem er mest um 7-8 m djúp og um 9 m löng. Inni í þrónni er
hallandi rist og handan við hana eru pípuinntökin. Rammi fyrir hleralokur er á syðri hlið þróarinnar ef
tæma þarf þróna og þá eru hlerar og hífibúnaður á þaki hennar. Árið 1995 voru gerðar endurbætur á

hluta inntaksins. Þá var steypt 350 mm kápa framan á stífluna vatnsmegin ásamt því að steypt var
ásteypulag á göngustíginn frá nyrðri enda inntaks fram fyrir lokurými botnrásarinnar. Nýjum römmum
fyrir hleralokur var komið fyrir, ný loka smíðuð og nýr hífibúnaður settur upp. Gamlar múrviðgerðir eru
víða sýnilegar. Lítið vörsluhús stendur á plötu inntaksins.

2.3.2 Ástandslýsing
Almennt má segja að inntaksmannvirkið sé í þokkalegu ástandi. Helstu atriði sem vert er að nefna eru:

¶ Töluvert er um mosa á mannvirkinu sem þarf að hreinsa. Súrt umhverfi mosagróðursins flýtir
fyrir niðurbroti steypunnar.

¶ Steypa er orðin nokkuð veðruð og fínefni víða horfin úr yfirborði steypu loftmegin og munu
stöku steinar fara að losna með tíð og tíma. Prófun með Schmidt hamri sýndi jöfn og eðlileg
gildi.

¶ Múrviðgerðir virðast hafa verið gerðar á veggjum, vestan megin, líklega árið 1995. Skemmdir
eru komnar í múrinn vegna frost-þýðu áhrifa. Vatn á greiðan aðgang ofan í múrinn og munu
skemmdir því halda áfram að óbreyttu.

¶ Múrviðgerðir á steyptu handriði inntaksþróar eru einnig töluvert frostsprungnar en enn sem
komið er ekki mikið los í múrnum. Mosi er áberandi á mannvirkinu sem einfalt ætti að vera að
hreinsa.

¶ Allvígaleg opin sprunga er í undirstöðu vörsluhúss og ljóst er að þegar vatnsstaða er há (rennur
á yfirfalli) lekur um hana. Ekki er ljóst hvaða leið það vatn kemst en vert er að skoða það nánar
og meta tilkomu þessara skemmda. Ummerki eru um eldri viðgerðir. Sprungur eru einnig ofar,
á vörsluhúsinu sjálfu.

¶ Þak á vörsluhúsi er eingöngu óvarin steypt plata. Steypa en nokkuð veðruð en í ágætu
ásigkomulagi en líklega er innsteypt niðurfall stíflað þar sem brún slikja er á nokkrum stöðum
ofarlega í veggjum sem bendir til að flætt hafi fram af brún. Klæðning er á lofti og veggjum
innanhúss en engin augljós merki um leka. Leki gæti þó verið undir plötum en er í það minnsta
ekki sýnilegur.

Mynd 2.2 Inntak, mynd tekin vestan megin stíflu og sýnir veggi loftmegin. Vörsluhús lengst til
vinstri. Múraður veggur hægra megin á mynd.

Mynd 2.3 Fínefni að hluta farið úr yfirborði sést í staka steina. Prófun með Schmidt hamri.

Mynd 2.4 Frostskemmdir í múr á vesturhlið inntaks. Los í múr við sprungu.

Mynd 2.5 Horft fram af vegg sem sýndur er á Mynd 2.4. Steypt plata í þokkalegu ástandi. Hins
vegar frostskemmdir í múr og vatn á greiðan aðgang undir hann að ofanverðu.

Mynd 2.6 Vesturhlið inntaks, skemmdir á múrviðgerðum.

Mynd 2.7 Nærmynd af múrskemmdum.

Mynd 2.8 Opin sprunga, vatnsmegin, við undirstöðu vörsluhúss. Brúnlituð skil sýna algenga
lónstöðu.


























































































